
Вячеслав Гайзер висьталіс полицияса сотрудникъяслы, мый граждана вермасны лоны налы бур отсасьысьясӧн

Дінмуса пытшкӧс делӧяс министерстволӧн коллегия вылын выступайтігӧн Коми Республикаса Юралысь вӧзйис решайтны сьӧкыд могъяссӧ каръясын да районъясын водзмӧстчысь йӧзкӧд ӧтув.

«Ассьыныд служебнӧй обязанносьтъяснытӧ збыльмӧдігӧн ме кора тіянӧс ёнджыка мыджсьыны граждана вылӧ, аддзыны найӧс кыдзи тіянлы отсасьысьясӧн, торйӧн нин сэк, кор чинӧ пытшкӧс делӧяс органъяслӧн аппарат. Быд мутасын эмӧсь аслыспӧлӧслунъяс, и уна могъяс позяс решитны стӧч местаяс вылын. Практикаыс петкӧдлӧ, мый тайӧ тадзи и эм - татшӧм формаяс пиын ӧти, мый пыртӧм вылын ми дыр уджалім, - народнӧй дружинаяс, сетісны нин ассьыныс бӧртасъяс. Дерт, абу на быдлаын да абу сы мында, кыдзи эськӧ вӧлі колӧ, но дружинникъяс кутісны тыдавны уличаяс вылын», - пасйис Вячеслав Гайзер.

Республикаса Юралысь сідзжӧ шуис профилактика уджын вӧдитчыны выль туйвизьясӧн.

«Сы могысь, медым ас кадӧ решитны колана мытшӧдъяссӧ, колӧ йӧзкӧд уджавны выль ногӧн. Эм тіян уджъёртъяслӧн интереснӧй опыт  - Россияса ПДМ йӧзӧдіс «Безопаснӧй селфи» памяткаяс. Гашкӧ, и миянлы колӧ вӧчны мыйкӧ татшӧмсямаӧс, мый лоӧ веськӧдӧма миян мытшӧдъяс решитӧм вылӧ. Татшӧм, кыдзи, пример вылӧ, банковскӧй картаясысь гусясьӧм. Медым миян граждана тӧдісны, кыдзи асьнысӧ видзны лёкторйысь, и мый колӧ вӧчны, лоин кӧ нин мошенникъяслӧн жертваӧн. Ми ассянь дасьӧсь отсавны тайӧ юӧрнас республикаса олысьясӧс тӧдмӧдӧмӧн», - вӧзйис Вячеслав Гайзер.

Инӧд видзан уджын медся сьӧкыд туйвизьясӧн республикаса Юралысь пасйис туйяс вылын да ӧтйӧза местаясын безопасносьтӧн могмӧдӧм, наркоманиялы паныд удж нуӧдӧм да тыр арлыдтӧмъяс пӧвстын инӧд торкалӧмысь ӧлӧдӧм. 

«Могъясыс абу выльӧсь, ми коллегияса быд заседание вылын, ведомствоса комиссияяс да координационнӧй сӧвещаниеяс вылын сёрнитам та йылысь Но тайӧ сэтшӧм туйвизьяс, мыйяс серти республикаса олысьяс донъялӧны безопасносьтӧн могмӧдан удж. И туй вылын лёкторйысь ӧлӧдан удж сетӧ нин бӧртасъяс: туйяс вылын транспортӧн лоӧмторъяс лыдыс, ДТП вӧсна кувсьӧм да доймалӧм йӧз лыдыс чинӧ, но тайӧ оз вермы лоны помкаӧн, медым асьнымӧс ланьтӧдны.

Сёрнитны кӧ наркомания йылысь, став ӧтувъя уджсӧ босьтӧмӧн, серпасыс зэв омӧль. Медводз тайӧ «куритчан сорасъяс» вузалӧм. Кӧть ӧні ёнджыка кутісны кыскыны кывкутӧмӧ наркотикъяс вузалӧмысь, инӧд торкалӧм лыдыс, мый петкӧдчӧ томулов отравитчӧмӧн, зэв на вылыс тшупӧдын. 

Зэв омӧль серпасыс тыр арлыдтӧм челядь серти инӧд торкалӧмысь ӧлӧдӧмын да челядьлысь безопасносьт могмӧдӧмын: гортаныс, уличаяс вылын, туйяс вылын. Пыр ёнджыка доймалӧны челядь, кодъясӧс бать-мамыс кольӧны дӧзьӧртӧг. Гӧгӧрвоана, мый лёкторйыс вермас лоны и бур семьяясын, но, век жӧ, кора ёнджыка нуӧдны ӧлӧдана уджъяссӧ социальнӧй боксянь лёка олысь семьяяскӧд», - шыӧдчис республикаса Юралысь дінмуса пытшкӧс делӧяс министр Виктор Половников дорӧ.

Вячеслав Гайзер вӧзйис ёнджыка вӧдитчыны ведомстовокостса ёртасян формаясӧн, торйӧн нин муниципальнӧй тшупӧдын — уджавны овмӧдчӧминъясса юралысьяскӧд, каръясса да районъясса юралысьяскӧд: «Кутшӧмкӧ мутасын кӧ абу йитӧдыс, тіянӧс кӧ оз гӧгӧрвоны, ми дасьӧсь пырӧдчыны, отсавны. Татчӧ сідзжӧ пырӧ федеральнӧй тшупӧд вылын миянлысь водзмӧстчӧмъяс вӧзйӧм. Ӧні уджалӧны Россия Федерацияса административнӧй инӧд торкалӧмъяс кодекслӧн выль проект вылын. Вайӧ видзӧдламӧй, мый колӧ пыртны Коми Республикалы колана туйвизьяс серти. Миян та вылӧ эм ставыс, сы лыдын и Каналан Думаын да Федерация Сӧветын миянӧс петкӧдлысьяс. Неважӧн ме аддзысьлі Владимир Александрович Поневежскийкӧд, ми сёрнитім, кыдзи вӧзйыны миянлысь оланпас водзмӧстчӧмъяс. Чайта, мый сійӧ, кыдзи инӧд видзан органъясын ыджыд опыта морт, отсалас миянлы», - висьталіс Вячеслав Гайзер.

Коллегия дырйи республикаса Юралысь чолӧмаліс республикаса пытшкӧс делӧяс органса уджалысьясӧс да ветеранъясӧс Коми милиция лӧсьӧдӧмсянь 94 во тырӧмкӧд да сеталіс Россия Федерацияса Президент Владимир Путинлӧн тшӧктӧм серти Россия Федерацияса канму наградаяс.

